
Shrimad Ayyappagita

శ్రీమదయ్యప్పగీతా

॥ ఓం ॥
॥ శరణమయ్యప్ప ॥

అనుక్రమణికా
౧.అయ్యప్పయోగో నామ ప్రథమోఽధ్యాయః  ।
౨.శాస్తృయోగో నామ ద్వితీయోఽధ్యాయః ।
౩.అధ్యాత్మయోగో నామ తృతీయోఽధ్యాయః ।
౪. భక్తియోగో నామ చతుర్థోఽధ్యాయః  ।
౫.జ్ఞానవిజ్ఞానయోగో   నామ పఞ్చమోఽధ్యాయః ।
౬. విరాగయోగో నామషష్ఠోఽధ్యాయః  ।
౭. విచారయోగో నామ సప్తమోఽధ్యాయః ।
౮. నిర్మమయోగో నామాష్టమోఽధ్యాయః  ।
౯.మన్త్రయోగో  నామ నవమోఽధ్యాయః ।
౧౦. ధర్మయోగో నామ దశమోఽధ్యాయః ।
౧౧. కర్మయోగో నామైకాదశోఽధ్యాయః  ।
౧౨.గుణయోగో నామ ద్వాదశోఽధ్యాయః ।
౧౩. బ్రహ్మదర్శనయోగో  నామ త్రయోదశోఽధ్యాయః  ।
౧౪.అమరాసురసమ్పద్విభాగయోగో నామ చతుర్దశోఽధ్యాయః  ।
౧౫. విశ్వాసయోగో నామ పఞ్చదశోఽధ్యాయః ।
౧౬.భూమికాయోగో నామ షోడశోఽధ్యాయః ।
౧౭. శరణాగతియోగో నామ సప్తదశోఽధ్యాయః ।
౧౮.అయ్యప్పదర్శనయోగో నామాష్టాదశోఽధ్యాయః  ।

శ్రీమదయ్యప్పగీతా

అథ ప్రథమోఽధ్యాయః  ।
సమ్బుధ్యర్థాఽయిశబ్దప్రకటితమహిమా    సానురాగం సమన్తాత్

యోభూయోఽపః ప్రపాతి  ప్రణతసురనరానాశుశోకార్ణవేభ్యః   ।
యశ్శాస్తా సర్వభూతం నిజజనసుఖరాన్ భీతిరాశీన్ హినస్తి ।
అయ్యప్పన్తన్నమామో హరిహరతనయం బోఘసౌన్దర్యగాత్రమ్   ॥ ౧॥

జీవనేన వినా జీవా న జీవన్తి జగత్త్రయే  ।
తతో జీవనగోప్తారమయ్యప్పం ప్రణమామ్యహమ్  ॥౨॥
వైష్ణవ్యాం   మోహినీదేవ్యామ్మృడవీర్యేణ తేజసా ।
పురా బభూవ చాయ్యప్పో ధర్మరక్షణహేతవే ॥ ౩॥
ప్రత్యఙ్ఙాత్మస్వరూపే   దృఢతరకృతచిన్ముద్రయా  భద్రయా  హి

సిద్ధశ్రీవస్త్రబన్ధే    స్థిరతరవిధినా  సంస్థితశ్శాన్తమూర్తిః  ।
వారాణస్యాం మహత్యాం స్వచరణరజసా పావయన్ భక్తవర్గాన్

అయ్యప్పో ధర్మశాస్తా విలసతి సుచిరం కేశవేశాత్మజోఽయమ్ ॥ ౪॥
పురాఽఽసీత్పన్తలో భూపః ప్రజాపాలనతత్పరః  ।
ప్రసిద్ధః   కేరలే దేశే భక్తో భక్తజనప్రియః   ॥ ౫॥
ఏకదా తు మహారణ్యే మృగయా సమ్భ్రమన్నృపః ।
దివ్యం తం బాలకం వీక్ష్య నయనానన్దమాయయౌ  ॥౬॥
శుద్ధస్ఫటికసఙ్కాశం  కర్ణాన్తగతలోచనమ్   ।
ప్రస్ఫురన్మఞ్జుచన్ద్రాస్యం    మాయానిర్మితవిగ్రహమ్  ॥ ౭॥
శాన్తస్వరూపం సరితామధీశ్వరే

బాలం శయానం ప్రలయే  సురేశ్వరమ్ ।
తం పుణ్డరీకాక్షమివ  స్థితం  పరం

సస్వర్ణహారం  విపినే విలోకనే ॥౮॥
దివ్యం తం బాలకం నీత్వా రాజా స్వగృహమాయయౌ ।
లాలితః పాలితస్తేన విశేషేణ జనప్రియః  ॥౯॥
స వృద్ధిమగమత్తత్ర  శుక్లపక్షే  యథోడురాట్ ।
మాపజోఽతివిశాలాక్షః సముద్రకరశోమితః  ॥ ౧౦॥
సుతస్య లీలాపటుతాం విలోకయన్

శ్రీమదయ్యప్పగీతా

సర్వే ప్రసన్నా  భువి తస్య భూపతేః ।
తద్ద్రోహిణం  మన్దమతిం  తు మన్త్రిణం

అజ్ఞాతభావఞ్చ  వినా నిరీశ్వరమ్ ॥ ౧౧॥
అపుత్రస్య  సుతో జాతః అయ్యప్పస్య ప్రభావతః  ।
తేన పుత్రవతీ  జాతా రాజ్ఞీ రాజమనోరమా ॥ ౧౨॥
దుర్మన్త్రీ మన్త్రయామాస  మర్మవాక్యగణైరలమ్  ।
రాజ్ఞ్యై  పన్తలరాజస్య కైకయ్యా  ఇవ మన్ధరా  ॥ ౧౩॥
యువరాజపదే రాజా చాయ్యప్పస్యాభిషేచనమ్ ।
కరిష్యతి సుశీలస్య శూరవీరస్య సామ్ప్రతమ్ ॥ ౧౪॥
త్వత్పుత్రోపస్థితౌ   దేవి పరపుత్రస్య  శాసనమ్ ।
కథం సహే విశాలాక్షి స్వదేశస్య దురాత్మనః ॥ ౧౫॥
తద్విఘ్నస్తు త్వయా కార్యో యువరాజాభిషేచనే ।
న చేదయ్యప్పదాసత్వం త్వత్పుత్రస్యోరరీకురు  ॥ ౧౬॥
ఉపాయం కథయే తుమ్యం తస్య విఘ్నకరం పరమ్ ।
కుక్షౌ మే శూలపీడాస్తి చేతి రాజ్ఞే నివేదయ ॥ ౧౭॥
అహం కపటవైద్యానాం  మేలనం కారయే తవ ।
తైస్తు  వర్ణితభైషజ్యం   శార్దూలీపయ  ఏవ హి ॥ ౧౮॥
వైద్యోక్తం   తు నృపం గత్వా కథయిష్యామి శోభనే ।
రాజ్ఞీపీడానివృత్యర్థం   శార్దూలీపయ  ఔషధమ్ ॥ ౧౯॥
అనేన విధినా దేవి చాయ్యప్యస్య వినాశనమ్ ।
భవేత్తత్క్షీరలాభాయ  గమనే గిరికాననే ॥౨౦॥
అప్యేతదహితం వాక్యం హితం మత్వా తు భామినీ ।
కాపట్యం దర్శయామాస స్వపత్యుస్సన్నిధౌ సతీ ॥౨౧॥
కుక్షౌ శూలరుజం నిరూప్య రమణీ భూపస్య పార్శ్వం గతా

వ్యాఘ్రీస్తన్యరసేన   శూలశమనం సమ్బోధయన్తీ శుచా ।
సత్యం తద్వచనం విచార్య నృపతిః స్తన్యాయ  సంసేవకాన్

సర్వత్రాశు  దిశాసు తత్క్షణమహో  సమ్ప్రేషయన్ప్రోక్తవాన్  ॥౨౨॥
శార్దూలప్రవరేభసేవితవనం   గత్వా తుయూయం భటాః

శార్దూలీపయసో  హరేత సుచిరం రాజ్ఞీమనోమోదకమ్  ।
అప్రాప్తం   యది తత్పయోఽశ్వకదినాదూర్ధ్వం  భవన్తో గృహాన్

ఆయాస్యన్తి తదా భవేన్మదసినా పఞ్చత్వమత్రైవ  వః ॥౨౩॥
రాజాజ్ఞాఞ్చ  నిశమ్య భీతిమగమన్ సర్వే చ తత్సేవకాః

భీతాన్ సర్వజనాన్ నిరీక్ష్య భగవాన్ ప్రోవాచ  తత్ర స్థితాన్  ।
యూయం స్వీయగృహేషు తిష్ఠత  సుఖం గచ్ఛామ్యహం కేవలం

శార్దూలీస్తనజన్యశుభ్రపయసా   సన్తోషయే స్వామినమ్ ॥౨౪॥
శూరాణాం కులభూషణం నిఖిలవిచ్ఛాస్తా స్వధర్మస్య చ

అయ్యప్పో భగవాన్ దయాపరవశో గన్తుం వనం నిర్యయౌ ।
మార్గే భక్తజనైః   సమర్చితతనోః కాన్త్యా తమః సంహరన్

సహ్యాద్రేః  పులినం పురా సువిమలం ప్రాప్తఃపరార్థేచ్ఛయా    ॥౨౫॥
తస్మిన్కాననమధ్యదేశవిలసచ్ఛాయాం గతశ్ఛాగినాం

శఙ్ఖం  పూరితవాన్ ముకున్దతనయః  పాణౌ స్థితం  తత్క్షణమ్  ।
వ్యాఘ్రాస్తస్య   నిశమ్య నిష్ఠురతరాః  శబ్దం  సమన్తాదహో

వవ్రుస్తం   సురనాయకం వ్రజవనే  గోపీకుమారం యథా ॥౨౬॥
శ్రీకృష్ణస్తు   యథా వ్రజాదివిపినే  గోభిశ్చ సంవేష్టితః

లక్ష్మీః సత్కమలోదరే భగవతీ భృఙ్గైరలం  వేష్టితా  ।
చన్ద్రశ్చన్ద్రికయా   చ సూర్యకిరణైరగ్నిస్తు  ధూమవ్రజైః 

అయ్యప్పశ్చ సుపుణ్డరీకనికరైర్బన్యైరసఙ్ఖ్యైశ్విరమ్     ॥౨౭॥
శ్రోత్రాదీన్ద్రియపుణ్డరీకదమనే     దక్షస్తు యోగీ జనః

అయ్యప్పో హ్యుభయోరలం సుదమనే దృష్టప్రమాణం   గతః ।
కర్షన్  వ్యాఘ్రకులం  మతఙ్గసహితం  వర్ణీ సదా శాసకః

సారాసారవిచారనీతినిపుణః శ్రీపన్తలం   ప్రాప్తవాన్   ॥౨౮॥
ఆశ్చర్యం ఖలు పన్తలస్య నగరీ సంవేష్టితా  సర్వశః

వ్యాఘ్రాదిప్రవరైః    ప్రసారితనఖైర్వన్యైర్మహానిష్ఠురైః      ।
అయ్యప్పస్తు జహాస భూమిపతితాన్ ప్రాణావశేషాన్  జనాన్

దృష్ట్వా  మన్త్రిగణశ్చ  రాజమహిషీ రాజా చ మోహం గతః ॥౨౯॥
నిశ్శబ్దాం  నగరీం విలోక్య దయయా సత్వం గృహీత్వా వనం

క్షిప్రం  సోఽపి యయౌ తతః శివసుతః సహ్యస్య మూర్ధ్ని  స్థితమ్  ।

యత్రాద్యాపి  సమాధియోగకలితో జేగీయమానో జనైః
ధర్మాయాద్రినికేతనే  ప్రతిదినం  సఞ్చేష్టయన్  వీక్ష్యతే ॥ ౩౦॥

నారదస్తు సమాయాతో రాజశేఖరపత్తనే ।
శమ్భోస్తనయవృత్తాన్తం  సర్వం తస్మై  న్యవేదయత్ ॥ ౩౧॥
గణేశః కార్తికేయశ్చ అయ్యప్పో మోహినీసుతః ।
శఙ్కరస్య త్రయఃపుత్రాః   పితృతుల్యపరాక్రమాః  ॥ ౩౨॥
మాయామానుషరూపేణ త్వద్దాస్యమురరీకృతమ్  ।
హరిశఙ్కరభక్తానాం కలహం వీక్ష్య భూతలే ॥ ౩౩॥
తయోర్భేదనిరాసాయ చావతీర్ణో విశామ్పతే ।
కపటం తవ భామిన్యా కారితం దేవమాయయా ॥ ౩౪॥
మనుష్యబుద్ధిమయ్యప్పే  త్యక్త్వా దేవత్వమాచర ।
తేన తే కీర్తిరత్యన్తా భవిష్యతి మహీతలే॥। ౩౫॥
దేవర్షేర్వాక్యమాకర్ణ్య   జ్ఞాతం  తద్వైభవం  పునః ।
దర్శనాయాథ దేవస్య ప్రయత్నం  కృతవాన్ తదా ॥ ౩౬॥
అయ్యప్పస్య వియోగేన దుఃఖితః పన్తలః ప్రభుః  ।
జలాన్నాని పరిత్యజ్య స శిశ్యే స్థణ్డిలే   చిరమ్ ॥ ౩౭॥
స్వరూపం దర్శయామాస అయ్యప్పోఽపి మహామనాః ।
మా శోకం కురు భూప త్వం వసామి శబరీగిరౌ ॥ ౩౮॥
కుమ్భసమ్భవమాహూయయజ్ఞం  కారయ ॥యత్నతః ।
మదీయం మన్దిరం  తత్ర కారయేర్విశ్వకర్మణా ॥ ౩౯॥
తన్మధ్యే విగ్రహం  రమ్యం పఞ్చలోహేన కారయ ।
తస్మిన్ప్రతిష్ఠా కర్తవ్యా  ఋషిభిర్వేదపారగైః  ॥ ౪౦॥
అవశ్యం మమ సానిధ్యం భవేత్తత్ర న సంశయః ।
ఏతేన విధినారాజన్ మయి భక్తిఃప్రజాయతే  ॥ ౪౧॥
ప్రతివర్షన్తు   సఙ్క్రాన్తౌ మాఘమాసస్య పార్థివ  ।
మహోత్సవస్త్వయా కార్థః  సహ్యపృష్ఠే మమాశ్రమే  ॥ ౪౨॥
ఆగమిష్యన్తి యే తత్ర చోత్సవే మమసనిధౌ ।
సర్వే తే సుఖినో భూప భవిష్యన్తి న సంశయః ॥ ౪౩॥

నారికేలం చ కర్పూరం పుష్పదీపాదిపానకమ్ ।
ఏతాని ప్రియవస్తూని  పూజనే మమ భూపతే ॥ ౪౪॥
ఘృతస్నానేన సన్తుష్టో భవిష్యామి విశేషతః ।
గోపయోమథితేనాశు పునః పఞ్చామృతేన చ ॥ ౪౫॥
ధర్మభ్రష్టాస్తు   యా నార్యః పాంశులా దోషదూషితాః ।
తాసాన్నైవాధికారోఽస్తి  ప్రవేశే  మమ సన్నిధౌ ॥ ౪౬॥
పురుషాణాం గృహస్థానాం  బ్రహ్మచర్యఞ్చ  మణ్డలమ్  ।
విధీయతే ప్రవేశార్థముత్సవే   దర్శనే మమ ॥ ౪౭॥
సదా హి దర్శనం పుణ్యం మాఘమాసే విశేషతః ।
మయి భక్తిఞ్చ లభతే తతఃశోకం పరిత్యజ ॥ ౪౮॥
ఇత్యుక్త్వాన్తర్దధౌ   దేవో వసతౌ పన్తలప్రభోః  ।
అథ దర్శనసన్తుష్టో దేవదేవ శివాత్మనః ॥ ౪౯॥
అయ్యప్పతత్త్వవిజ్ఞానీ  జాతః పన్తలభూపతిః ।
గతశోకోఽతిధర్మాత్మా భక్తస్తస్య  మహాత్మనః ॥ ౫౦॥
యదుక్తం దేవదేవేన కుమ్భసమ్భవయోగతః ।
తేన పన్తలభూపేన తత్సర్వం కృతమాదరాత్ ॥ ౫౧॥
దేవదానవగన్ధర్వసిద్ధచారణగుహ్యకాః   ।
ఆజగ్ముర్దశనే  తస్య ఋషయో నారదాదయః ॥ ౫౨॥
ఈడిరేఽస్య యశోరాశీనయ్యప్పస్య మహాత్మనః ।
జాతకౌతుకరూపాస్తే మణికణ్ఠావలోకనే  ॥ ౫౩॥
ఇతి శ్రీమదయ్యప్పగీతాయాం  అయ్యప్పయోగో నామ ప్రథమోఽధ్యాయః  ॥ ౧॥

అథ ద్వితీయోఽధ్యాయః ।
శబరస్య గృహే జాతా శబరీ భాగ్యశాలినీ ।
చిరకాలేన సహ్యాద్రౌ జ్ఞానాయ  తపసి స్థితా  ॥ ౧॥
మోక్షేచ్ఛయా చ సమ్పన్నా శమాదిగణశోభితా ।
నిత్యానిత్యవివేకేన ఫలభోగవిరాగతః ॥౨॥

సుశీలా చ సురూపా చ సున్దరీ  చారుభాషిణీ ।
ప్రసన్నవదనామ్భోజా  గురుభక్తిపరాయణా ॥ ౩॥
ఆస్వాద్య పుష్పనిర్యాసమున్మత్తా భ్రమరాఙ్గనా   ।
తథా భక్తిరసేనేయం మత్తా సా శబరీ వనే ॥ ౪॥
వాచక్నవీవ సా పూర్వంయాజ్ఞవల్క్యం  శుచిస్మితా ।
జన్మమృత్యుభియా దేవీ శాస్తారం శరణం యయౌ ॥ ౫॥
పటబన్ధాసనే  శుద్ధే స్థితం  కాఞ్చనసన్నిభమ్ ।
సమ్పూజ్య భూరిపుష్పేణ పప్రచ్ఛ  త్వమ్పదస్థితిమ్  ॥౬॥
శ్రీ అయ్యప్ప ఉవాచ -

ఆత్మా జీవస్తు గోస్వామీ కర్తా క్షేత్రజ్ఞ  ఇత్యపి ।
విశ్వశ్చ వైజసః  ప్రాజ్ఞస్త్వమ్పదేన    ప్రకాశితాః  ॥ ౭॥
న జాయతే మ్రియతే  వా కదాచిదాత్మా తు దేహే విమలప్రకాశః  ।
ప్రజ్ఞానరాశిఃపురుషః   పురాణః ఆకాశకల్పోఽవికృతోఽప్రమేయః  ॥౮॥
అవస్థాత్రయవస్తూని   వేత్త్యసౌ కరణం వినా ।
సౌషుప్తస్థమభావశ్చ  శ‍ృణు త్వం బ్రహ్మచారిణి  ॥౯॥
నాహం జానామి చేత్యత్ర జ్ఞానమేవ  ప్రకాశతే  ।
అహం జానామి చేత్యస్మిన్ వాక్యేఽపి జ్ఞానముచ్యతే  ॥ ౧౦॥
జ్ఞానధారా  త్వవిచ్ఛిన్నా వీక్ష్యతే తత్త్వదర్శిభిః ।
నోదేతి నాస్తమేత్యేషా సైవాత్మా  త్వం విచారయ ॥ ౧౧॥
యథా దధిగతం సర్పిస్తిలేషు చ రసో వరః ।
పుష్పేషు పుష్పనిర్యాస ఆత్మా దేహే వ్యవస్థితః  ॥ ౧౨॥
నిత్యః సర్వగతోఽనన్తః సత్తామాత్రైకగోచరః  ।
శాశ్వతోఽతిపురాణోయమచలోఽయం సనాతనః ॥ ౧౩॥
సవ్యాన్యాక్షిముఖే విశ్వో మనస్యన్తస్తు తైజసః  ।
హృద్దేశే  తు పునః ప్రాజ్ఞస్త్రిధా    దేహే వ్యవస్థితః  ॥ ౧౪॥
స్థూలభోగేన  విశ్వస్య సూక్ష్మేణ తైజసస్య  చ ।
ఆనన్దేన  తు ప్రాజ్ఞస్య   త్రిధా  తృప్తిం నిబోధయ ॥ ౧౫॥

శాస్తా గోస్వామ్యహం దేహే కర్తాహమితి మాం విదుః ।
యే జనాస్తే తు జీవజ్ఞాః  పణ్డితాస్తత్త్వదర్శనే   ॥ ౧౬॥
శ్రీకృష్ణోఽహం   శివఃసాక్షీ క్షేత్రజ్ఞశ్శాశ్వతోఽస్మ్యహమ్   ।
అయ్యప్పోఽహమనన్తోఽహమాత్మారామోఽహమచ్యుతః ॥ ౧౭॥
త్వమ్పదస్య తథావాచ్యో లక్ష్యోఽహం ప్రకృతేః  పరః ।
సచ్చిదానన్దరూపోఽహం  విశ్వాత్మా విశ్వసమ్భవః ॥ ౧౮॥
ఇతి శ్రీమదయ్యప్పగీతాయాం  శాస్తృయోగో నామ ద్వితీయోఽధ్యాయః ॥౨॥

అథ తృతీయోఽధ్యాయః ।
శ్రీ శబరీ ఉవాచ -

వ్యవహారే సదా సర్వైభేదతో యుష్మదస్మదీ ।
ప్రయుజ్యతే  సదాయోగిన్నభేదః కథమేతయోః ॥ ౧॥
శ్రీ అయ్యప్ప ఉవాచ -

అహం త్వమితి నిర్దేశే  ద్వైతమేవ  ప్రకాశతే  ।
సోఽహమిత్యపి నిర్దేశే  చాద్వైతం  ప్రతిపాద్యతే  ॥౨॥
శివో భవతి పూజారిః వన్దతే  చ శివం శివః ।
అశివః కో భవేత్కర్తా శివః కర్మ కదాభవేత్ ॥ ౩॥
అద్వైతచిన్తాపరమేశభక్తిర్ద్వైతస్యనిన్దా   విషయే విరక్తిః ।
మనోజవం బాధితుమాత్తశక్తిర్యస్యైవ   తస్యైవ  జనస్య ముక్తిః ॥ ౪॥
మాణ్డూక్యశ్రుతిగీతేన   తత్త్వేనాత్మా ప్రపద్యతే  ।
ద్వైతజాతం  తథా సర్వం గగనే నీలిమాదివత్ ॥ ౫॥
ఆత్మానమఖిలాధారమవాఙ్మనసగోచరమ్ ।
అవ్యక్తం  నిర్గుణం  సత్యం మత్వా ధీరో న శోచతి ॥౬॥
మేఘో నశ్యతి వర్షేణ  భోజనేన తథా క్షుధా ।
ద్వైతం  నశ్యతి బోధేన యథా స్వప్నమనోరథః ॥ ౭॥
బ్రహ్మభిన్నం  జగన్నాస్తి నాస్తి జన్మజరామృతిః ।
సుఖదుఃఖాదికం నాస్తి అస్తిబ్రహ్మనిరామయమ్   ॥౮॥
ప్రపఞ్చరహితం  విష్ణుం  నిరీహం నిరుపద్రవమ్  ।

8 sanskritdocuments.org



శ్రీమదయ్యప్పగీతా

నిరఞ్జనం  నిరాకారం మత్వా ధీరో న శోచతి ॥౯॥
యథా పటగతం చిత్రం  పటాదన్యన్న విద్యతే ।
తథాచాత్మగతం విశ్వమాత్మనోఽన్యన్న విద్యతే ॥ ౧౦॥
మాయామలినసత్త్వేన కల్పితాం భేదభావనామ్ ।
మాయాయాః శుద్ధసత్త్వేన   దూరీకురు మహామతే ॥ ౧౧॥
బ్రహ్మా  విష్ణుః  శివః శక్తిర్జీవోగణపతీ   రవిః ।
దేవతాన్నఞ్చ ప్రాణాదిర్మాయయా  ఖలు నిర్మితమ్ ॥ ౧౨॥
జీమూతేన వినా వృష్టిర్భూతలేన  వినా కృషిః ।
మాయయా చ వినా సృష్టిః  పయసా రహితం దధి ॥ ౧౩॥
తావాఞ్జననసమ్భీతిః  పురుషస్య విశేషతః ।
ఆత్మానమజరం నిత్యం యావన్నైవావగచ్ఛతి  ॥ ౧౪॥
శుష్కతర్కవివాదేన వ్యర్థం  నయతి పూరుషః ।
కాలం కాలాహినాఽఽత్మానం కోఽన్యస్త్రాతుమిహేశ్వరః  ॥ ౧౫॥
అధ్యాత్మచిన్తయానూనం సత్సఙ్గేనాథ  విద్యయా ।
యతేత స్వాత్మలాభాయ ధీరో మోక్షపరాయణః ॥ ౧౬॥
విచారేణ వినా దేవి ప్రపఞ్చో  న హి నశ్యతి ।
తస్మాద్విచారః కర్తవ్యః స్వాత్మలాభస్య హేతవే ॥ ౧౭॥
ఇయం వేదశిరోవిద్యా ప్రోక్తా  దుఃఖనివృత్తయే ।
అనయా విలయంయాతి సఞ్చితం కర్మ యత్కృతమ్ ॥ ౧౮॥
ఇతి శ్రీమదయ్యప్పగీతాయాం  అధ్యాత్మయోగో నామ తృతీయోఽధ్యాయః ॥ ౩॥

అథ చతుర్థోఽధ్యాయః  ।

మణికణ్ఠోపదేశేన  న తృప్తాం వనచారిణీ ।
భూయః పప్రచ్ఛ  సమ్పూజ్య మాయామనుజవిగ్రహమ్  ॥ ౧॥
శ్రీ శబరీ ఉవాచ -

కర్మశాన్తిర్మనశ్శాన్తిర్వాసనాక్షయ ఏవ చ ।
కథం భవేత్సరోజాక్ష అయ్యప్ప వదతాంవర ॥౨॥

శ్రీ అయ్యప్ప ఉవాచ -

భక్తిజ్ఞానవిరాగేణ  విచారేణ చ శోభనే ।
అయమాసాద్యతే దేవి అథవా గురుసేవయా ॥ ౩॥
భజనం భక్తిరిత్యాహుర్నిర్గుణే  సగుణేఽపి చ ।
ఈశ్వరే చారవిన్దాక్షి  మాయావిని వనేచరి ॥ ౪॥
శ్రవణం  కీర్తనం తస్య చార్చనం పాదసేవనమ్ ।
వన్దనం  స్మరణం దేవి సఖ్యఞ్చాత్మనివేదనమ్ ॥ ౫॥
నవధా సగుణే ప్రోక్తా  సప్తధాఽగుణశాలినీ  ।
సర్వోపకారిణీ నూనం సేవనీయా ప్రయత్నతః  ॥౬॥
యస్య దేవే పరా భక్తిర్యథా దేవే తథా గురౌ ।
తస్యైతే  కథితా హ్యర్థాః  ప్రకాశన్తే  మహాత్మనః ॥ ౭॥
బీజాద్వృక్షస్తతో బీజం భక్తేర్జ్ఞానం  తతశ్చ సా ।
సాధూనాం సఙ్గతిర్బీజం  భక్తివృక్షస్య భామిని ॥౮॥
భక్తిజ్ఞానవిరాగాణాం  వర్షయన్  జగతీతలే ।
చరతీహ మహాభాగో నభోమణ్డలమేఘవత్  ॥౯॥
ఛాయాపుష్పఫలైశ్శాఖీ  సేవతే శరణాగతాన్ ।
సాధుస్త్వనాగతాంశ్చాపి భక్తిజ్ఞానధనాదిభిః  ॥ ౧౦॥
సజ్జనో  దుర్జనశ్చేతి  భేదతో మన్యతే జనః ।
సర్వం చ స్వజనం సాధుర్మన్యతేఽభేదచిన్తయా ॥ ౧౧॥
దహనాత్మప్రకాశేన  సూర్యో।వారయతే తమః ।
వచోభిశ్శీతలైస్సాధుర్హృత్స్థం    వారయతే హి తత్ ॥ ౧౨॥
జన్మక్లేశో  జరాక్లేశః  క్లేశో  దుర్జనమిత్రతా   ।
శమ్భోర్భజనమక్లేశః  క్లేశోభూరిధనస్పృహా  ॥ ౧౩॥
మద్భక్తం దయయాయుక్తం ధర్మాత్మానం శుభే భజ ।
భక్తిశాస్త్రప్రవక్తారం   సన్తం సన్తతమాదరాత్  ॥ ౧౪॥
యతితీర్థం  సతీతీర్థం  తీర్థం  సాధుసమాగమః ।
వేదవాక్యం సదాతీర్థం  నాన్యత్తీర్థం  భజేన్నరః ॥ ౧౫॥

పూజా విప్రస్య  కర్తవ్యా చాన్నవస్త్రజలాదిభిః  ।
విప్రస్యైవ   ప్రభావేణ  తరేత్సంసారసాగరమ్ ॥ ౧౬॥
సూర్యోదయం వినా దేవి శర్వరీ న ప్రయాస్యతి  ।
వినా భక్త్యుదయం నౄణామహఙ్కారో నయాస్యతి ॥ ౧౭॥
ఆత్మవత్ప్రేమ కర్తవ్యం సర్వప్రాణిషు  నిర్మలే ।
తస్య పావనభావేన సంసారం తారయేజ్జనః  ॥ ౧౮॥
మదాత్మకం జగత్సర్వం వీక్ష్య మత్పూజనం కురు ।
మన్మనా మన్నమస్కారా పత్రపుష్పఫలాదిభిః  ॥ ౧౯॥
ఇతి శ్రీమదయ్యప్పగీతాయాం  భక్తియోగో నామ చతుర్థోఽధ్యాయః  ॥ ౪॥

అథ పఞ్చమోఽధ్యాయః ।
శ్రీఅయ్యప్పౌవాచ  -

పరోక్షఞ్చాపరోక్షఞ్చ ద్వివిధం జ్ఞానముచ్యతే  ।
వైదికం  లౌకికఞ్చేతి తదపి ద్వివిధం భవేత్ ॥ ౧॥
వేదే పరోక్షం ప్రాయేణానుమానాదౌ  చ లౌకికమ్ ।
అపరోక్షం మహావాక్యే లౌకికన్తు ఘటాదిషు ॥౨॥
తత్రాపి  ద్వివిధం ప్రోక్తం   దృఢం చాప్యదృఢం శుమే ।
అపరోక్షం దృఢం జ్ఞానమలం  నిఃసృతిహేతవే ॥ ౩॥
అస్తిబ్రహ్మేతి  యజ్జ్ఞానం  పరోక్షం పరికీర్తితమ్ ।
అఖణ్డానన్దరూపోఽహం   శివోఽహమితిచాపరమ్ ॥ ౪॥
అభేదేఽపి చ భేదోఽస్తి జీవాత్మపరమాత్మనోః ।
తుషారజలభేదోఽపి విద్యతే జగతీతలే ॥ ౫॥
అమేదవోధో విమలో భేదో మాయాప్రకల్పితః  ।
విద్యావిద్యాస్వరూపేణ వ్యాపినీ సా చ మోహినీ ॥౬॥
శరణాగతిహీనస్య నరస్య దురతిక్రమా  ।
శరణాగతభక్తస్య మాయాదూరనివాసినీ ॥ ౭॥
జ్ఞానేన  సదృశం లోకే పావనం న హి భామిని ।
తత్స్వయంయోగసంసిద్ధహృదయే  జాయతే శుమే ॥౮॥

అభేదదర్శనం జ్ఞానమజ్ఞానం   భేదదర్శనమ్ ।
ఆద్యం స్యాన్మోక్షలాభాయ ద్వితీయం జన్మమృత్యవే ॥౯॥
గవామనేకవర్ణానాం  క్షీరస్యేవైకవర్ణతా   ।
క్షీరవత్పశ్యతే జ్ఞానం  లిఙ్గినస్తు  గవాం యథా ॥ ౧౦॥
నిష్క్రియం వాసనాహీనం భేదత్రయవిలక్షణమ్  ।
ఆత్మానం వేద వేదేన సద్గురోశ్చిరసేవయా  ॥ ౧౧॥
ఆదౌ నాస్తి హి యద్వస్తు చాన్తకాలేఽపి నాస్తి తత్ ।
మధ్యకాలే కథం జాతం రజ్జుసర్ప  ఇవస్థితమ్  ॥ ౧౨॥
తాప్యతాపకభేదేన సువిభాత్యఖిలం జగత్ ।
ప్రత్యగాత్మతయాభాతి  జ్ఞానాద్వేదాన్తవాక్యజాత్  ॥ ౧౩॥
శుద్ధమీశ్వరచైతన్యం   జీవచైతన్యమేవ  చ ।
ప్రమాతాచప్రమాణఞ్చ   ప్రమేయఞ్చ  ఫలం తథా ॥ ౧౪॥
ఇతి సప్తవిధో భేదశ్చైతన్యే  వ్యవహారతః ।
సువిజానీహి దేవి త్వం వర్తతే న తు సత్యతః ॥ ౧౫॥
శ్రీ శబరీ ఉవాచ -

కథం సప్తవిధో భేదః ప్రత్యగాత్మని  శాశ్వతే ।
భగవన్ సర్వవేదజ్ఞ సర్వం చర్ణయ  సద్గురో  ॥ ౧౬॥
శ్రీ అయ్యప్ప ఉవాచ -

మాయోపాధివినిర్ముక్తం శుద్ధమిత్యభిధీయతే  ।
మాయాసమ్బన్ధతశ్చేశో  జీవశ్చావిద్యయాయుతః ॥ ౧౭॥
ప్రమాతృచైతన్యమపి   ప్రసఙ్గతః   ప్రమాతృచైతన్యమతఃపరం   శుభే ।
నిరూప్యతేఽన్తఃకరణేన సంయుతం అన్యచ్చ తద్వృత్తియుతం ప్రమాణకమ్  ॥ ౧౮॥
అజ్ఞాతమపి  చైతన్యం  ప్రమేయమితి  కథ్యతే ।
ఫలం ప్రోక్తం   సువిజ్ఞాతం  చైతన్యం  శ్రుతిసమ్మతమ్  ॥ ౧౯॥
ఇతి సప్తవిధో భేదశ్చైతన్యే  వ్యవహారతః ।
ఐక్యం బ్రహ్మణి  సర్వస్యానైక్యం  భవతి మాయయా ॥౨౦॥
ఇతి శ్రీమదయ్యప్పగీతాయాం  జ్ఞానవిజ్ఞానయోగో   నామ పఞ్చమోఽధ్యాయః ॥ ౫॥

అథ షష్ఠోఽధ్యాయః  ।
శ్రీ అయ్యప్పౌవాచ -

దృష్టానుశ్రవికేష్వేష   విషయేషు శుభప్రదః  ।
వితృష్ణస్య  వశీకారసంజ్ఞా వైరాగ్యముచ్యతే  ॥ ౧॥
తరణీవ తు వైరాగ్యం  తరుణి భవసాగరే ।
తరణాయ దృఢా నూనం గుణవైతృష్ణ్యమప్యథ   ॥౨॥
అవశ్యం గన్తారోఽధికదినముషిత్వాపి విషయాః

వియోగే కో భేదస్త్యజతి న జనో యః స్వయమమూన్ ।
వ్రజన్తస్స్వాతన్త్ర్యాదతులపరిదుఃఖాయ    మనసః

స్వయం త్యక్త్వా హ్యేతే శమసుఖమనన్తం విదధతి ॥ ౩॥
అనేకకాలే స్వర్గీయాన్భోగాన్  భుక్త్వాపి చాబ్రవీత్  ।
ఐలః సమ్రాడ్వినిర్విణ్ణో  గాథాం వైరాగ్యకారిణీమ్  ॥ ౪॥
కిం విద్యయా కిం తపసా కిం త్యాగేన శ్రుతేన  వా ।
కిం వివిక్తేన మౌనేన స్త్రీభిర్యస్య  మనో హృతమ్ ॥ ౫॥
స్వార్థస్యాకోవిదం  ధిఙ్మాం మూర్ఖపణ్డితమానినమ్   ।
యోఽయమీశ్వరతాం ప్రాప్య  స్త్రీభిర్గోఖరవజ్జితః    ॥౬॥
శివప్రసాదో  నిర్వేదః సుఖశాన్తిప్రదో  మహాన్ ।
యేనానుబన్ధం  నిహృత్య పురుషః శమమృచ్ఛతి ॥ ౭॥
తీవ్రవైరాగ్యయోగేన   ధర్మమేఘః సమాధిరాట్ ।
కాలజ్ఞస్య  నిరీహస్య యోగిరాజస్య జాయతే ॥౮॥
సమాధౌ జాతమాత్రే తు సముదేత్యాత్మచన్ద్రమాః  ।
వర్షయన్నివ  పీయూషం క్షుభితామ్బోధిమధ్యగాత్ ॥౯॥
మాతాపితృసుతాదీనామస్తిత్వం నాస్తి చాత్మనః ।
వ్యర్థం  విషయగర్తేషు పతన్తి సురమానవాః ॥ ౧౦॥
మోషణే జ్ఞానరత్నానాం  ప్రవిష్టా  దేహపత్తనే ।
కామః క్రోధో  మదో లోభో దేహినామవివేకినామ్ ॥ ౧౧॥
మాతా కస్య పితా కస్య కస్య భార్యా ప్రియే  వద ।

జన్మాభావే తు మాతృత్వం పితృత్వఞ్చాత్మనః కథమ్ ॥ ౧౨॥
హరిణశ్చ గజో మత్తః పతఙ్గశ్చాపి  భృఙ్గరాట్  ।
ఏకైకవిషయోన్మత్తా  మ్రియన్తే  శఫరీ పునః ॥ ౧౩॥
విషయేష్వపి సర్వేషు మత్తా మరణధర్మిణః ।
జీవన్తి కథమల్పేఽపి చేత్యాశ్చర్యం హి మానవాః ॥ ౧౪॥
మానవస్య శరీరం హి న జాతం క్షుద్రకర్మణే  ।
కృచ్ఛ్రాయ తపసే చైవ  ప్రేత్యానన్తసుఖాయ  చ ॥ ౧౫॥
వైరాగ్యన్తు  వినా దేవి భక్తిమాగోపజీవినః ।
తే యథా సుఖమిచ్ఛన్తి మరీచిజలమజ్జనాత్  ॥ ౧౬॥
కామినీకాఞ్చనత్యాగీ త్యాగీ భవితుమర్హతి  ।
వ్యాఘ్రచర్మావృతేనైవ   ఖరో నాస్తి మృగేశ్వరః ॥ ౧౭॥
కనకఘటపటానాం స్వచ్ఛముర్వీరుహాణాం

పనసపరిమలానామన్ధసాం  భాజనానామ్ ।
గజతురగభటానాం వర్జనం  వర్జనం  నో

అపి తు సుయువతీనాం వర్జనం  వర్జనం  స్యాత్ ॥ ౧౮॥
ఇతి శ్రీమదయ్యప్పగీతాయాం  విరాగయోగో నామషష్ఠోఽధ్యాయః  ॥౬॥

అథ సప్తమోఽధ్యాయః ।
శ్రీఅయ్యప్ప  ఉవాచ -

కోఽహం కథమిదం జాతం కో వా కర్తాస్య విద్యతే ।
ఉపాదానం కిమస్తీహ విచారోఽయం విధీయతే ॥ ౧॥
వినిశ్చయో భవేన్నిత్యా నిత్యవస్తువివేకతః ।
నిత్యబోధస్వరూపోఽహమాత్మాహం ప్రకృతేః  పరః ॥౨॥
ప్రకృతిశ్చ  ప్రధానఞ్చ  మాయా గుణవతీ తుయా ।
విద్యాఽవిద్యాస్వరూపేణ వ్యాపినీ జగదమ్బికా ॥ ౩॥
ప్రకృతిర్వికృతిశ్చైవ   భవేత్తన్మాత్రపఞ్చకమ్  ।
అహఙ్కారమహత్తత్వే మూలా చావికృతిస్స్వయమ్ ॥ ౪॥
మహత్తత్త్వాదహకారస్తతస్తన్మాత్రపఞ్చకమ్   ।

భూతాత్మకం తతో జజ్ఞే వ్యోమాదిజగదాత్మకమ్ ॥ ౫॥
జ్ఞానకర్మేన్ద్రియాణి   స్యుర్దశైకఞ్చ   మనస్స్మృతమ్ ।
వికారాః షోడశ ప్రోక్తాస్తతోఽన్యః   పురుషస్స్మృతః ॥౬॥
మాయాన్తు ప్రకృతిం  విద్యాన్మాయినన్తు మహేశ్వరమ్ ।
తస్యావయవభూతైస్తు  వ్యాప్తం సర్వమిదం జగత్ ॥ ౭॥
ఊర్ణనాభిర్వ  విశ్వస్య కారణం పరమేశ్వరః ।
ఉపాదానం నిమిత్తఞ్చ వైలక్షణ్యన్తు  సాఙ్ఖ్యతః  ॥౮॥
క్లేశకర్మవిపాకాద్యైరపరామృష్ట   ఈశ్వరః ।
పుంవిశేషోఽత్ర యోగేఽపి పురుషోత్తమ ఉచ్యతే ॥౯॥
ఈశ్వరస్సర్వభూతానాం శబర్యాత్మని తిష్ఠతి  ।
విహితప్రతిషిద్ధేషు   ప్రవృత్తిష్వపి   ప్రేరయన్  ॥ ౧౦॥
బ్రహ్మ  కేవలమద్వైతం  న యత్కరణగోచరమ్ ।
అలక్షణమరూపఞ్చ వేదాన్తేషు సునిశ్చితమ్ ॥ ౧౧॥
తద్విష్ణుస్తచ్ఛివస్సాక్షాదాదిత్యస్తచ్చ   చన్ద్రమాః  ।
తదేవ శాశ్వతం సత్యం తదహం త్వఞ్చ భామిని ॥ ౧౨॥
బిమ్బత్వం ప్రతిబిమ్బత్వం  యథా పూషణి కల్పితమ్ ।
జీవత్వమీశ్వరత్వఞ్చ తథా బహ్మణి కల్పితమ్ ॥ ౧౩॥
మోక్షద్వారే ద్వారపాలాశ్చత్వారః పరికీర్తితాః ।
శమో విచారస్సన్తోషశ్చతుర్థస్సాధుసఙ్గమః   ॥ ౧౪॥
విచారేణ వినా దేవి నాన్యోపాయోఽస్తి సౌకరః ।
జిజ్ఞాసోరాత్మలాభాయ  వేదే వాదే చ మానిని ॥ ౧౫॥
ఇదం సర్వం జగద్వస్తు రజ్జ్వాం  సర్ప ఇవాత్మని ।
జన్మమృత్యుయుతం శాన్తే హాటకే కటకాదివత్ ॥ ౧౬॥
జలన్న పునరాయాతి సుపీతమయసా ఖలు ।
ద్వైతన్న  పునరాయాతి చాద్వైతేన  సుబాధితమ్ ॥ ౧౭॥
బ్రహ్మసత్యం  జగన్మిథ్యా మాయామయమనాదిమత్ ।
సువిచారేణ యత్సత్యం తదాత్మ త్వం మనీషిణి ॥ ౧౮॥

ఇతి శ్రీమదయ్యప్పగీతాయాం  విచారయోగో నామ సప్తమోఽధ్యాయః ॥ ౭॥

అష్టమోఽధ్యాయః  ।
అయ్యప్పగీతాం సుశ్రోతుం  నారదాదిమునీశ్వరాః ।
సహ్యపర్వతమాయాతా వినీతాః పుష్పపాణయః ॥ ౧॥
సాధుసాధ్వితి సమ్బుధ్యా ప్రణమన్తః  పరస్పరమ్ ।
బన్ధమోక్షవ్యవస్థార్థమయ్యప్పశరణఙ్గతాః     ॥౨॥
సుభగా శబరీ శ్రోత్రీ  ప్రణమ్య  హరిమాతృకమ్ ।
జగాద వచనం తస్మై  సఖీ దుఃఖేన దుర్మనాః ॥ ౩॥
ఇయన్తు యువతీ దేవ మత్సఖీ చారుభాషిణీ ।
విరౌతి పతిశోకేన సేవాభక్తిపరాయణా ॥ ౪॥
ఉపదేశామృతేనైనాం  సిఞ్చ త్వం త్రిజగద్గురో   ।
అన్యోపాయన్న పశ్యామి శోకమోహనివృత్తయే ॥ ౫॥
శ్రీ అయ్యప్ప ఉవాచ -

కిం రోదిపి వరారోహే భర్తా కుత్ర గతస్తవ ।
జడేషు యది భర్తృత్వం సర్వమేతజ్జడాత్మకమ్  ॥౬॥
చైతన్యే  యది భర్తృత్వం చైతన్యన్తు  త్వమేవ హి ।
ఉభయోరపి భతృత్వమగతం కిం వియుజ్యతే ॥ ౭॥
మాతా కస్య పితా కస్య కస్య భార్యా ప్రియో  వద ।
జన్మాభావే తు మాతృత్వం పితృత్వఞ్చ కథం భవేత్ ॥౮॥
సర్వశోకాన్ పరిత్యజ్య మామేకం శరణం వ్రజ  ।
అహం త్వాం సర్వశోకేభ్యస్తారయిష్యామి శోభనే ॥౯॥
మరణం ప్రకృతిస్వభావతో  వికృతిర్జీవనమమ్బుజేక్షణే
యది చాల్పమపి శ్వసన్నసావసుభృద్భాగ్యపరమ్పరావృతః ॥౧౦॥
అతస్త్వం ప్రభజాత్మానం  శాన్తమవ్యక్తమచ్యుతమ్  ।
భయశోకవినిర్ముక్తం సర్వదుఃఖనివృత్తయే ॥ ౧౧॥
సారాసారవిశేషజ్ఞాః  పరాపరవిదో జనాః ।
న శోచన్తి మృతే దేవి నాపి శోచన్తి జీవితే ॥ ౧౨॥

శోకమోహౌ జరావ్యాధిః కామక్రోధదురాత్మతాః  ।
మమత్వఞ్చ వియోగశ్చ దేహధర్మో న చాత్మని ॥ ౧౩॥
సర్వం దుఃఖమయం విద్ధి సుఖం వైషయికం  హి యత్ ।
సంయోగేఽమృతమేవాస్తు వియోగే విషమేవ తత్ ॥ ౧౪॥
విషం హన్తి హి భోక్తారం ద్రష్టారం   నాస్తి హన్తి తత్ ।
ద్రష్టారమపి   భోక్తారం విషయో హన్తి తత్క్షణమ్  ॥ ౧౫॥
దేహాత్మబుద్ధియోగేన  లభన్తే జననమ్మృతిమ్ ।
బ్రహ్మాత్మబుద్ధియోగేన   శాశ్వతం పదమవ్యయమ్ ॥ ౧౬॥
పరమానన్దచిన్మాత్రమాద్యన్తరహితం   శివమ్ ।
నిజస్వరూపమాత్మానం భావయేచ్ఛోకశాన్తయే ॥ ౧౭॥
ధర్మశాస్త్రోపదేశేన  శోకమోహవివర్జితా  ।
ప్రసన్నాతిసుశీలాసౌ  బభూవ శబరీ సఖీ ॥ ౧౮॥
ఇతి శ్రీమదయ్యప్పగీతాయాం  అయ్యప్పశబరీసంవాదే
నిర్మమయోగో నామాష్టమోఽధ్యాయః  ॥౮॥

అథ నవమోఽధ్యాయః ।
శయరీ ఉవాచ -

సర్వేషామపి మన్త్రాణాం  కో మన్త్రశ్శ్రేయసే  ప్రభో  ।
బద మామరవిన్దాక్ష  అయ్యప్ప విదుషాం వర ॥ ౧॥
శ్రీ అయ్యప్ప ఉవాచ -

హంసమన్త్రో మహామన్త్రః  ప్రాణమన్త్రోఽయముచ్యతే   ।
ప్రాణానాం  గతిమధ్యే తు స్వయమ్భూర్మన్త్రసమ్మతః  ॥౨॥
ప్రపఞ్చమతివిస్తీర్ణం   జరావ్యాధిసుపీడితమ్ ।
జన్మమృత్యుజరావ్యాఘ్రైర్నాదితం  గహనం వనమ్ ॥ ౩॥
హిత్వా బ్రహ్మణి  సంశుద్ధే హన్తియాతీతివిద్యయా ।
అస్మింల్లోకే  సతాం వృన్దైస్స  హంస ఇతి కథ్యతే ॥ ౪॥
వ్యత్యయేన తు సోఽహం స్యాదద్వైతశ్రుతిభాస్కరః   ।
సర్వద్వైతమృగం  హన్తుం మృగరాడివ శోభనే ॥ ౫॥

హంసమన్త్రో మహామన్త్రః  సోఽహం తేనైవ  నిర్మితః ।
హకారశ్చ సకారశ్చ హిత్వా భవతి మన్త్రరాట్  ॥౬॥
వింశత్యేకసహస్త్రాణి  షట్శతాని భవార్ణవే  ।
జీవో జపతి సర్వేషు శరీరేషు దివానిశమ్ ॥ ౭॥
హకారేణ బహిర్యాతి సకారేణ విశేత్పునః ।
హంస హంసేత్యముం మన్త్రం  జీవో జపతి సర్వదా ॥౮॥
ప్రణవో  ధనుశ్శరో హ్యాత్మా బ్రహ్మ  తల్లక్ష్యముచ్యతే  ।
అప్రమత్తేన  వేద్ధవ్యం  శరవత్తన్మయో భవేత్ ॥౯॥
ప్రణవం  హీశ్వరం విద్యాత్సర్వస్య హృది సంస్థితమ్  ।
సర్వవ్యాపినమోఙ్కారం మత్వా ధీరో న శోచతి ॥ ౧౦॥
ఓం చ ద్వాదశసాహస్రం  ప్రత్యహం యో జపేన్నరః ।
తస్య ద్వాదశభిర్మాసైః  పరమాత్మా ప్రకాశతే  ॥ ౧౧॥
ప్రణవార్థశ్శివస్సాక్షీ   విష్ణురూపోఽహమవ్యయః  ।
యేయేఽర్థాః  ప్రణవే  భాన్తి తే సర్వే మయి సంస్థితాః  ॥ ౧౨॥
ఏతద్ధ్యేవాక్షరం  బ్రహ్మ  ఏతద్ధ్యేవాక్షరం  పరమ్ ।
ఏతద్ధ్యేవాక్షరం  జ్ఞాత్వా యోయదిచ్ఛతి తస్య తత్ ॥ ౧౩॥
ప్రాణినాం  సర్వధర్మాణాం శాస్తారమపి కారణమ్ ।
ప్రణవేశం  హి మాం జ్ఞాత్వా  సర్వపాపైః  ప్రముచ్యతే  ॥ ౧౪॥
ప్రణవేన  ప్రణశ్యన్తి   జన్మదుఃఖజరాదయః ।
సుశీలే ప్రణవే  చిత్తం స్థాపయ  త్వం ప్రయత్నతః  ॥ ౧౫॥
ఏకాక్షరస్వరూపేణ వేదశాస్త్రేషు  మానిని ।
సర్వసిద్ధిప్రదానాయ   తిష్ఠామి  భగవత్ప్రియే ॥ ౧౬॥
ఆచారః ప్రథమో  ధర్మో ధర్మసంశాసకోఽస్మ్యహమ్ ।
నైవాచారవిహీనస్య  సిద్ధిర్మన్త్రేణ   సత్వరమ్ ॥ ౧౭॥
ఆచారేణ తు పూతస్య పురుషస్య విశేషతః ।
సిద్ధిస్సఞ్జాయతే   శీఘ్రం  వేదశాస్త్రానుసారతః  ॥ ౧౮॥
ఇతి శ్రీమదయ్యప్పగీతాయాం  అయ్యప్పశబరీసంవాదే

మన్త్రయోగో  నామ నవమోఽధ్యాయః ॥౯॥

అథ దశమోఽధ్యాయః ।
శ్రీ శబరీ ఉవాచ -

కో ధర్మస్సర్వవర్ణానాం  బన్ధవిధ్వంసకారకః  ।
వక్తవ్యం భగవన్మహ్యమన్యః కో వక్తుమీశ్వరః ॥ ౧॥
శ్రీ అయ్యప్ప ఉవాచ -

నిఃశ్రేయసం  యతస్సిధ్యేత్పునరభ్యుదయోయతః ।
దశలక్షణధర్మస్తు సర్వేషాముపకారకః ॥౨॥
సుఖే దుఃఖే గతే ధైర్యం  తథా మానాపమానయోః ।
ఇన్ద్రియాణాం  స్వధర్మేషు చాలనం దమనం దమః ॥ ౩॥
ప్రతీకారక్షమత్వేఽపి  విద్రోహసహనం  క్షమా ।
పరస్వహరణం చౌర్యమస్తేయం తదభావతః ॥ ౪॥
కస్యచిత్కిమపి నో హరణీయం మర్మవాక్యమపి నోచరణీయమ్ ।
మాపతేః పదయుగం స్మరణీయం లీలయా భవవనం తరణీయమ్ ॥ ౫॥
మహతీ శుద్ధతా  శౌచం స్వదేహమనసోరపి ।
శమమృజ్జలగన్ధైశ్చ   అనుష్ఠేయం  సదా నృభిః ॥౬॥
ఇన్ద్రియాణామధర్మేషు  ప్రవృత్తీనాం   నివారణమ్ ।
ప్రవర్తనం   స్వధర్మేషు నిగ్రహఞ్చావధారయ  ॥ ౭॥
నిర్లజ్జస్య   చ లోకేఽస్మిన్నిన్దా భవతి సన్తతమ్ ।
తతో లజ్జా స్వధర్మశ్చ కీర్తితా నితరాంశుమే ॥౮॥
అఙ్గాని  వేదాశ్చత్వారో మీమాంసాన్యాయవిస్తరః ।
అర్థశాస్త్రం   పురాణశ్చ విద్యా హ్యేతాశ్చతుర్దశ  ॥౯॥
కార్యాకార్యవిచారేషు శాస్త్రమేవ  విశిష్యతే ।
అతో విద్యా స్వధర్మస్య లక్షణం కీర్తితా మయా ॥ ౧౦॥
యథార్థకథనం  సత్యం భూతానాం హితమేవ చ ।
లౌకికే పరమార్థే చ హరిశ్చన్ద్రేతిహాసవత్  ॥ ౧౧॥
క్రోధో  ద్వేషో మహాపాపీ నరకద్వారవిశ్రుతేః  ।

ఏతస్మాద్విపరీతోఽసావక్రోధో  ధర్మలక్షణమ్ ॥ ౧౨॥
క్రోధమూలో  మనస్తాపః క్రోధస్సంసారబన్ధనమ్   ।
ధర్మక్షయకరః క్రోధస్తతః   క్రోధం  పరిత్యజేత్ ॥ ౧౩॥
ధర్మనాశో యదా దేవి చాధర్మశ్చైధతే  యదా!

తదా ధర్మస్య శాస్తాహం భవిష్యామి మనోహరే ॥ ౧౪॥
అకామశ్చాత్మకామో వా మాం భజేద్ధర్మపాలకమ్  ।
శరణాగతశాస్తారం శబరీగిరినాయకమ్ ॥ ౧౫॥
మాతరం పితరం వాపి భజేద్భక్తిపరాయణః ।
గురూణాం గురుపత్నీనామతిథీనాం గవామపి ॥ ౧౬॥
కర్మాశుభం పరిత్యజ్య శుభం కర్మ సమాచరేత్ ।
అన్యస్య గుణదోషాణామవిచార్య దివానిశమ్ ॥ ౧౭॥
సాధూనాం సమచిత్తానాం సేవా కార్యా తపస్విని ।
కామక్రోధాదిదోషాణాం  శమనం తేన జాయతే ॥ ౧౮॥
అన్యేషామపి ధర్మాణాం సేవాధర్మోం విశిష్యతే ।
సేవయా వశమాయాతి త్రైలోక్యం  సచరాచరమ్ ॥ ౧౯॥
యత్ర ధర్మస్తు తత్రాహం  యత్రాహం  తత్ర దేవతాః ।
విభూతయస్సురా యత్ర వసన్తి వరవర్ణిని  ॥౨౦॥
ఇతి శ్రీమదయ్యప్పగీతాయాం  అయ్యప్ప శబరీసంవాదే
ధర్మయోగో నామ దశమోఽధ్యాయః ॥ ౧౦॥

అథైకాదశోఽధ్యాయః  ।
శ్రీ శబరీ ఉవాచ -

కర్మ కిఞ్చ శుభం ప్రోక్తమశుభ   కర్మ కిమ్ప్రభో ।
సర్వం మే సువినీతాయై వద త్వం కరుణాకర ॥ ౧॥
శ్రీ అయ్యప్ప ఉవాచ -

సకామైస్స్వర్గసామ్రాజ్యమకామైశ్చాత్మతోషణమ్     ।
శుభం కర్మ చ నిష్కామం సకామమశుభం స్మృతమ్ ॥౨॥
కర్మణా బధ్యతే జన్తుర్విద్యయా చ విముచ్యతే ।

తస్మాత్కర్మ న కుర్వన్తి చాత్మవన్తో యతీశ్వరాః ॥ ౩॥
న కర్మణా ప్రజావిత్తైస్త్యాగేనైవామృతం    శుభే ।
కర్మణామపరిత్యాగే ఫలత్యాగో విశిష్యతే ॥ ౪॥
శ్రీ శబరీ ఉవాచ -

వైదికం  కర్మ దేవేశ సకామాయ నిరూపితమ్ ।
అశుభం తత్కథం ప్రోక్తం   భవతా కేవలాత్మనా ॥ ౫॥
శ్రీ అయ్యప్ప ఉవాచ -

స్వర్గకామో  యజేతాత్ర సకామాయ నిరూపితమ్ ।
వైదికం  కర్మ వామాక్షి యద్యపి శ్రుతిచోదితమ్  ॥౬॥
కర్మాకమవికర్మేతి వేదవాదో న ప్రాకృతః । ॥
వేదస్యేశ్వరరూపత్వాత్తత్ర ముహ్యన్తి పణ్డితాః  ॥ ౭॥
పరోక్షవాదో వేదోఽయమనభిజ్ఞానుశాసనమ్  ।
కర్మాణి కర్మమోక్షాయ విధత్తేహ్యౌషధం యథా ॥౮॥
ఏవం లోకం పరం విద్యాన్నశ్వరం కర్మనిర్మితమ్ ।
సతుల్యాతిశయధ్వంసం యథామణ్డలవర్తినామ్  ॥౯॥
స్వర్గాదికఫలం  తుచ్ఛం కామినాం విషయాత్మనామ్ ।
నశ్వరఞ్చ భయవ్యాప్తం శుభే తచ్చ శుభేతరత్ ॥ ౧౦॥
న జ్ఞానభేదం  జనయేదజ్ఞానాం  కర్మసఙ్గినామ్  ।
తోషయేత్సర్వకర్మాణి జ్ఞానీ  తాని సమాచరన్ ॥ ౧౧॥
ఆలస్యం హి మనుష్యాణాం శరీరస్థో మహారిపుః ।
నాస్త్యుద్యమసమో బన్ధుర్యం  కృత్వా నావసీదతి ॥ ౧౨॥
అహఙ్కారం పరిత్యజ్య కర్తాహమితి శోభనే ।
కర్తవ్యం కురు లోకానాం కల్యాణాయ నిరన్తరమ్ ॥ ౧౩॥
రక్షణాయ చ వేదానాం శిక్షణాయ సురద్విషామ్ ।
అవతీర్ణోఽస్మి  దేశేఽస్మిన్ చన్ద్రశేఖరతేజసా  ॥ ౧౪॥
పాపం హన్తి విషం హన్తి విషయానపి దుర్గుణాన్  ।
శూలరోగాది సర్వ చ హన్తి మే దర్శనం శుభమ్ ॥ ౧౫॥

చతుర్ణాం  పురుషార్థానాం  సాధికా జగతీతలే ।
చరిత్రస్యాపి  కీర్తేర్మే సుభగే శరణాగతిః ॥ ౧౬॥
కర్మాసక్తో యజేచ్ఛక్తిం జ్ఞానాసక్తో  యజేద్గురుమ్  ।
మోక్షాసక్తో యజేచ్ఛమ్భుం సర్వాసక్తస్తు మాం యజేత్ ॥ ౧౭॥
ఫలేచ్ఛారహితం కర్మ యత్తు నిష్కామినా కృతమ్ ।
తత్సర్వం మఙ్గలం  దేవి సర్వమన్యద్విడమ్బనమ్ ॥ ౧౮॥
ఇతి శ్రీమదయ్యప్పగీతాయాం  కర్మయోగో నామైకాదశోఽధ్యాయః  ॥ ౧౧॥

అథ ద్వాదశోఽధ్యాయః ।
శ్రీ అయ్యప్ప ఉవాచ -

అద్రోహీ  పుణ్యశీలశ్చ బ్రహ్మచారివ్రతే   స్థితః  ।
మన్నామజపచిత్తాత్మా గురుసేవాపరాయణః ॥ ౧॥
జ్ఞానవిజ్ఞానపూతాత్మా   సురాణామపి దుర్లభమ్  ।
ప్రాప్నోతి  పరమం స్థానం  చిన్మయం నిర్గుణం  శివమ్ ॥౨॥
శుభవైరాగ్యమాస్థాయ   ప్రాణాయామవిధానతః  ।
అహింసయా చభూతానాం మునివృత్యా జితేన్ద్రియః  ॥ ౩॥
పఞ్చక్లేశనివృత్యర్థం   పుణ్యేన బహుజన్మనామ్ ।
యతతే స్వాత్మలాభాయ విచారేణ సమాధినా ॥ ౪॥
మద్భక్తలక్షణం దేవి ప్రాణినాముపకారితా  ।
కర్మణా మనసా వాచా సర్వాన్ప్రతి చ నమ్రతా  ॥ ౫॥
కామ ఏవ మహాశత్రుస్సర్వేషాముపరి  స్థితః  ।
భక్త్యాస్య జయమాయాతి భక్తస్య మమ భామిని ॥౬॥
జితే కామే జితః సర్వః క్రోధాదిర్దుర్గుణః    శుమే ।
అమలాత్మా తతశ్శాన్తో యోగిరాజో భవిష్యతి ॥ ౭॥
బ్రహ్మచర్యేణ  తపసా దేవా మృత్యుముపాఘ్నత ।
ఇతి వైదికసిద్ధాన్తే    విశదం విపినేచరి ॥౮॥
అన్యోన్యముపకారేణ జీవనం శుద్ధజీవనమ్  ।

అతో దానం ప్రశంసన్తి  దేవా గన్ధర్వమానవాః  ॥౯॥
సువర్ణం  రజతం వస్త్రం  మఞ్జూషాపశుకమ్బలమ్  ।
వాపీ చ సదనం క్షేత్రం  భూషణం వాహనాదికమ్ ॥ ౧౦॥
నైతాని  సమమన్నేన దత్తేనాపి వివేకినే ।
అన్నదానేన సన్తుష్టో భవిష్యామి విశేషతః ॥ ౧౧॥
ఆత్మా తు నిర్గుణస్సాక్షాన్నిర్వికారోఽయమవ్యయః  ।
మాయామయమిదం విశ్వం త్రైగుణ్యం  వేత్తి పణ్డితః  ॥ ౧౨॥
గుణాతీతపదం ప్రాప్య  శాన్తో భవతియోగిరాట్ ।
తస్మాత్త్వమరవిన్దాక్షి  స్వాత్మానం నిర్గుణం  స్మర ॥ ౧౩॥
ఆత్మతత్త్వం న జానాతి లోకతత్త్వవిచక్షణః ।
పణ్డితోఽపి  స మూర్ఖో హి జన్మమృత్యువశఙ్గతః  ॥ ౧౪॥
రజో ధూనయ సత్త్వేన రజసా చ తమో జయ ।
సమాధినా జయేస్సత్త్వం తత్త్వం వనచరేశ్వరి ॥ ౧౫॥
సత్త్వతో జ్ఞానమాయాతి  రజసో లోభతస్కరః ।
ప్రమాదమోహౌ  భవతస్తథాజ్ఞానం  తమోగుణాత్ ॥ ౧౬॥
సత్త్వాదూర్ధ్వగతిర్భన్ద్రే   రజసా మధ్యవర్తనమ్ ।
తమసోఽధోగతిర్దేవి  గుణానాం వశవర్తినామ్ ॥ ౧౭॥
గుణేభ్యోఽన్యన్న కర్తారం దర్శకశ్చానుపశ్యతి ।
ఆత్మానం వేత్తి తత్త్వేన  తదా బ్రహ్మపదం  వ్రజేత్  ॥ ౧౮॥
కర్తాహఞ్చ సుమోక్తాహం సుఖితో దుఃఖజీవనః ।
ఇతి తద్గుణమాహాత్మ్యాత్  జ్ఞాయతే  వ్యవహారతః ॥ ౧౯॥
ఇతి శ్రీమదయ్యప్పగీతాయాం  గుణయోగో నామ ద్వాదశోఽధ్యాయః ॥ ౧౨॥

అథ త్రయోదశోఽధ్యాయః  ।
శ్రీ అయ్యప్ప ఉవాచ -

యథా వృక్షస్య బీజేఽస్మిన్మహాన్ వృక్ష ఉపస్థితః  ।
తథా బ్రహ్మణి  సర్వే చ భూచరాః ఖేచరాదయః ॥ ౧॥

ayyappagItA.pdf 23



శ్రీమదయ్యప్పగీతా

బీజాదపి సుసూక్ష్మాయా శక్తిరత్ర విరాజతే ।
తథా బ్రహ్మాణి  మాయా తు చానిర్వాచ్యపదే స్థితా  ॥౨॥
బీజాద్భిన్నా న తచ్ఛక్తిర్విచారేణ వినా తుయా ।
దృశ్యతే తు తథా మాయా బ్రహ్మభిన్నా  న దృశ్యతే ॥ ౩॥
వృక్షశ్శాఖా తతః పత్రం  కుసుమాని ఫలాని చ ।
హిరణ్యగర్భస్సూత్రాత్మా  చేశ్వరో జీవకో విరాట్ ॥ ౪॥
వృక్షాధస్స్థా యథా ఛాయా వాతేన పరివర్తితా ।
సుఖదుఃఖే తథా విశ్వే కర్మణా పరివర్తితే ॥ ౫॥
బ్రహ్మ  వీజం జగద్వృక్షో జనితో మాయయా పురా ।
అస్య బీజవిచారేణ పూర్ణోఽహం  పురుషోత్తమః ॥౬॥
అపో వినా న వృక్షస్య జీవన జగదన్తరే ।
అయ్యప్పేన వినా జీవా న జీవన్తి జగత్త్రయే  ॥ ౭॥
క్షుత్పిపసే చ ప్రాణానాం  ధర్మో దుఃఖం సుఖం తథా ।
స్వాన్తస్యైవ  న దేహస్య సూక్ష్మస్య న హి దేహినః ॥౮॥
జపాకుసుమసంసర్గాన్మణౌ  తిష్ఠతి  రక్తిమా  ।
తథా హి దేహసంసర్గాత్సుఖం  దుఃఖమిహాత్మని ॥౯॥
సత్సఙ్గేన  కుఠారేణ విచారేణ చ మానవి ।
మూలాజ్ఞానమహావృక్షం  ఛిత్వా కైవల్యమాచర  ॥ ౧౦॥
నిర్వేదాసిః కరే యస్య సంసారః కిం కరిష్యతి ।
రాగో యద్యస్తి పున్దేహే  సచ్ఛాస్త్రం  కిఙ్కరిష్యతి ॥ ౧౧॥
రాగద్వేషవిహీనస్య భక్తస్య పరమాత్మనః ।
నిర్వేదాసిః కరే యస్య సఫలం వేద శాసనమ్ ॥ ౧౨॥
నిత్యమేకాక్షరం యోగీ వ్యాహరన్ బ్రహ్మ  చోమితి ।
తదర్థం  చ హృది ధ్యాయన్ ప్రయాణే  పరమం పదమ్ ॥ ౧౩॥
జపయజ్ఞో మహాయజ్ఞో జ్ఞానయజ్ఞస్తతః    పరమ్ ।
అగ్నిసేవనయజ్ఞస్తు  స్వర్గమాత్రఫలప్రదః    ॥ ౧౪॥
జ్ఞానేనాధ్యాత్మికం  దుఃఖమాధిభౌతికమేవ చ ।
అధిదైవం  చ హే దేవి సమూలఞ్చ ప్రణశ్యతి  ॥ ౧౫॥

శ్రవణం  మననం తస్య నిదిధ్యాసనమేవ చ ।
సాధనాని ముముక్షూణాం శ్రుతీనాం  గురువాక్యతః ॥ ౧౬॥
గురుతీర్థామ్భసి  స్నాతో విరాగతిలకీకృతః ।
విచారధనురాదాయ హినస్త్యజ్ఞానతస్కరమ్  ॥ ౧౭॥
అనేన కృతకృత్యత్వమాప్నుయాత్సాధకో యది ।
సుశీలశ్చాకృతద్రోహః  సర్వభూతహితే రతః ॥ ౧౮॥
ఇతి శ్రీమదయ్యప్పగీతాయాం  బ్రహ్మదర్శనయోగో  నామ త్రయోదశోఽధ్యాయః  ॥
౧౩॥

అథ చతుర్దశోఽధ్యాయః  ।

శ్రీ అయ్యప్ప ఉవాచ -

యస్య దానం దమో హింసా తపస్సత్యమపైశునమ్  ।
త్యాగో దయాప్యలోలుప్త్వం క్షాన్తిరక్రోధమార్దవమ్   ॥ ౧॥
హీరచాపలమద్రోహో  శుచిత్వన్నాతిమానితా ।
ఆర్జవఞ్చాభయం  యజ్ఞో జ్ఞానయోగదృఢా  మతిః ॥౨॥
స్వాధ్యాయశ్చిత్తనైర్మల్యం  క్షమా తేజో ధృతిశ్శుభే ।
మోక్షధర్మస్య తస్యైతా  దైవీప్రకృతిసమ్పదః   ॥ ౩॥
పుణ్యశీలస్య విప్రస్య  తపసా బహుజన్మనా ।
భాగ్యేన జాయతే దైవీ  ప్రకృతిర్మోక్షదాయినీ  ॥ ౪॥
దర్పోఽభిమానతాజ్ఞానం  క్రోధః  పరుషభాషణమ్ ।
అనీశ్వరత్వం విశ్వస్య మమత్వం భోగవస్తుషు ॥ ౫॥
అధర్మేణ ధనప్రాప్తౌ  రుచిస్సజ్జనశత్రుతా   ।
విష్ణుభక్తః   శివద్రోహీ  శివభక్తో హరిద్రుహః  ॥౬॥
కలహిత్వఞ్చ దుర్బుద్ధిః  కామిన్యాం కాఞ్చనే రతిః ।
మాయావీ చ సురద్రోహీ  పరమార్థపరాఙ్ముఖః  ॥ ౭॥
ఆసురీప్రకృతేర్జాతలక్షణం   హ్యనువర్ణితమ్  ।
సమాసేన విశాలాక్షి మోక్షమార్గభయఙ్కరమ్  ॥౮॥

అనాచారేణ శాస్తారం భగవన్తం న పశ్యతి ।
అతో ధర్మవిచారేణ కాలం నయతి బుద్ధిమాన్  ॥౯॥
మాతా ధర్మః పితా ధర్మో ధర్మో నౌర్భవసాగరే ।
లోకేఽస్మిన్పరలోకే చ ధర్మస్సర్వస్య రక్షకః ॥ ౧౦॥
ప్రాణత్యాగే  భయం నాస్తి ధర్మత్యాగే భయం స్మృతమ్ ।
తస్మాత్స్వధర్మో న త్యాజ్యా సుఖసామ్రాజ్యభాస్కరః  ॥ ౧౧॥
ఆసురీం ప్రకృతిం  హిత్వా దైవీం  ప్రకృతిమాశ్రయేత్   ।
ఆసురీ కుటిలా దుష్టా దైవీ  మఙ్గలశాలినీ  ॥ ౧౨॥
ప్రతిబిమ్బం  జలే శుద్ధే దృశ్యతే చ కలానిధేః ।
పరిశుద్ధమనస్యాత్మా  దృశ్యతే తు తథా సతామ్ ॥ ౧౩॥
సుభూషణాదికం వ్యర్థం  కేవలం వసనం వినా ।
సువ్యాఖ్యానాదికం వ్యర్థం  నిజాత్మానుభవం వినా ॥ ౧౪॥
స్వాత్మానుభవయుక్తస్య చాచార్యస్య ప్రసన్నవాక్  ।
సఫలా తు భవేదత్ర శుక్తౌ సుస్వాతిబిన్దువత్  ॥ ౧౫॥
సన్తోషేణ వినా సౌఖ్యం న భూతం న భవిష్యతి ।
సన్తోషధనమాదాయయథాలాభేన తుష్యతు ॥ ౧౬॥
ఆత్మా రామః క్షమా సీతా క్రోధో  రావణపత్తనమ్ ।
సాగరః కామలోభాదిర్హనుమాన్  బ్రహ్మచిన్తనమ్  ॥ ౧౭॥
సేవయా జగదీశస్య గురోశ్చ పరమాత్మనః ।
కామక్రోధాదికం  సర్వం క్షణాజ్జయతి  సాధకః ॥ ౧౮॥
ఇతి శ్రీమదయ్యప్పగీతాయాం  అమరాసురసమ్పద్విభాగయోగో
నామ చతుర్దశోఽధ్యాయః  ॥ ౧౪॥

అథ పఞ్చదశోఽధ్యాయః ।
శ్రీ అయ్యప్ప ఉవాచ -

శ్రద్ధాలవోఽత్ర   సర్వత్ర వైదికేవధికారిణః  ।
తేషాఞ్చోక్తఫలం శాన్తిం లభతే బ్రహ్మవాదిని  ॥ ౧॥

సంశయాత్మా తు పాపిష్ఠస్సర్వేషాముపరి  స్థితః  ।
లోకేఽస్మిన్పరలోకేఽపి న సుఖం సంశయాత్మనః ॥౨॥
గురుశాస్త్రేషువిశ్వాసః  శ్రద్ధా  భవతి సాత్వికీ ।
స్వర్గాదిఫలవిశ్వాసో  రాజసీ సా నిగద్యతే ॥ ౩॥
ప్రేతాదిఫలవిశ్వాసశ్శ్రద్ధా  భవతి తామసీ ।
ఏవం హి త్రివిధా  శ్రద్ధా  ప్రకారాన్తరవర్ణితా   ॥ ౪॥
అశ్రద్ధయా   కృతో యజ్ఞః  పుణ్యదానం తపశ్చ యత్ ।
తత్సర్వం నిష్ఫలం దేవి శ్రద్ధాహీనేన   కర్మణా ॥ ౫॥
శ్రద్ధయా   దేవదేవత్వమశ్నుతే దివి సర్వదా ।
శ్రద్ధా  ప్రతిష్ఠా  లోకస్య శ్రద్ధా  విత్తం  మహాత్మనామ్ ॥౬॥
శ్రద్ధైవ   చక్షుర్లోకేఽస్మిన్ప్రతిమా  దేవదర్శనే ।
ప్రత్యక్షేణ  చ శాస్త్రేణ  ప్రత్యక్షం  బాధ్యతే న హి ॥ ౭॥
వృష్టిం  వినా యథా వర్షః  కాసారశ్చ జలం వినా ।
శ్రద్ధాం   వినా తథా ధర్మీ శోభతే న శివప్రియే  ॥౮॥
సర్వం దోషమయం విద్ధి మాయయా రచితం హి యత్ ।
పరమాత్మని నిర్దోషే  శ్రద్ధా  కార్యా ప్రయత్నతః  ॥౯॥
దోషోఽప్యస్తి గుణోఽప్యస్తి అదోషో నైవ  విద్యతే ।
సుకోమలస్య పద్మస్య నాలే భవతి కణ్టకః  ॥ ౧౦॥
గుణేషు రమతే విద్వాన్ దోషేషు రమతే శఠః ।
పుష్పేషు రమతే భృఙ్గో గర్తేషు  గ్రామసూకరః  ॥ ౧౧॥
శివమక్షరమవ్యక్తం కరణానామగోచరమ్ ।
ఆత్మానమాఖిలాధారం భావయేచ్ఛాన్తచేతసా ॥ ౧౨॥
మన ఏవ మనుష్యాణాం కారణం బన్ధమోక్షయోః  ।
బన్ధనే  విషయాసక్తం మోక్షాయావిషయం మనః ॥ ౧౩॥
హిత్వా తు విషయాభ్యాసం బ్రహ్మాభ్యాసేన  సన్తతమ్ ।
మనోమర్కటవద్భ్రాన్తమాత్మని స్యాత్స్థిరం  యదా ॥ ౧౪॥
శుభ్రం  జ్యోతిర్మయం దివ్యం శాశ్వతం నిర్గుణం  పరమ్ ।

యోగాగ్నిక్షాలితస్వాన్తస్తదా  పశ్యతి సాక్షిణమ్ ॥ ౧౫॥
దృశ్యతే త్వగ్రయా  బుద్ధ్యా  సూక్ష్మయాసూక్ష్మదర్శిభిః ।
ఇతి వైదికసిద్ధాన్తే    దర్శితం నచికేతసే ॥ ౧౬॥
చతుర్ణాం  పురుషార్థానాం  మోక్షస్యైవ  ప్రధానతః  ।
నిత్యత్వాదరవిన్దాక్షి  త్రయాణాం  తదభావతః ॥ ౧౭॥
శ్రద్ధయా   భజ చాత్మానం జరామరణవర్జితమ్  ।
సోఽహం సోఽహమితి ప్రాజ్ఞి  జైగీషవ్యం  మునిర్యథా ॥ ౧౮॥
ఇతి శ్రీమదయ్యప్పగీతాయాం  విశ్వాసయోగో నామ పఞ్చదశోఽధ్యాయః ॥ ౧౫॥

అథ షోడశోఽధ్యాయః ।
శ్రీ అయ్యప్ప ఉవాచ -

అభూమిషు కథం సిద్ధిః  కుసూలస్థయవాదివత్  ।
భూమిస్థస్య  భవేత్సిద్ధిర్బీజస్యోర్వరభూమిషు  ॥ ౧॥
శ్రీ శబరీ ఉవాచ -

భూమయః కతి తత్త్వజ్ఞ కా సిద్ధిర్విదుషాం  వర ।
ముముక్షణాం హరీశాత్మన్ సర్వం వర్ణయ  విస్తరాత్ ॥౨॥
శ్రీ అయ్యప్ప ఉవాచ -

శుభేచ్ఛా ప్రథమా  జ్ఞేయా  ద్వితీయా సువిచారణా ।
తనుమానస్యపి జ్ఞేయా  సత్త్వాపత్తిశ్చతుర్థికా  ॥ ౩॥
పునః పఞ్చమ్యసంసక్తిః  పదార్థాభావనా  పునః ।
తుర్యగా సప్తమీ దేవియోగినాం ముక్తిదాయినీ ॥ ౪॥
శాస్త్రసజ్జనసమ్పర్కాన్మూఢోఽహమితి  యా మతిః ।
వైరాగ్యపూర్వికేచ్ఛాయాశ్శుమేచ్ఛా  సుమనోహరే ॥ ౫॥
శాస్త్రసద్గురుసమ్పర్కవైరాగ్యాభ్యాసపూర్వికా    ।
సదాచారప్రవృత్తిర్యా   సుభగే సువిచారణా ॥౬॥
రక్తతా చేన్ద్రియార్థేషు   విచారేణ శుభేచ్ఛయా ।
యత్ర సా తనుతామేయాదనఘే తనుమానసి ॥ ౭॥

భూమిత్రయకృతాభ్యాసాచ్చిత్తే  చ విరతేర్వశాత్ ।
సత్త్వాత్మని స్థితే  శుద్ధే సత్త్వాపత్తిర్వరాననే ॥౮॥
భువాం చతుష్టయాభ్యాసాద్యా  సంసర్గయుతా  దశా ।
రూఢసత్త్వచమత్కారాద్దేవ్యసంసక్తినామికా   ॥౯॥
భూమికాపఞ్చకాభ్యాసాత్స్వాత్మారామతయా దృఢమ్ ।
బాహ్యాభ్యన్తరవస్తూనాం షష్ఠీ భూమిరభావనాత్ ॥ ౧౦॥
పఞ్చమీ భూమిమధ్యే తు జీవన్ముక్తో విరాజతే ।
బ్రహ్మానన్దరసం   పీత్వా మత్తభ్రమరరాడివ  ॥ ౧౧॥
షష్ఠం  భూతలమారుహ్య శుష్కపత్రవదాస్థితిః   ।
స్వయం నచేష్టతే  యోగీ యథా తత్పవనేరితమ్ ॥ ౧౨॥
భూమిషట్కచిరామ్యాసాద్ద్వైతస్యానుపలమ్భనాత్  ।
యాస్వభావైకనిష్ఠా  సా తుర్యా జ్ఞేయా  చ భూమికా ॥ ౧౩॥
ఇయం హి జీవన్ముక్తేషు తుర్య్యావస్థా నిరూపితా ।
విదేహముక్తివిషయం తుర్యాతీతమతః పరమ్ ॥ ౧౪॥
సప్తమీ భూమికా దేవియోగినాం ముక్తిదాయినీ ।
తత్ర గత్వా చిరం విద్వానాత్మారామో విరాజతే ॥ ౧౫॥
కృతస్య కరణం నాస్తి మృతస్య మరణం యథా ।
ముక్తస్య జననం నాస్తి అమృతస్య మృతియథా ॥ ౧౬॥
భూమికానాం స్వరూపన్తు మయా సాధు నిరూపితమ్ ।
తుభ్యం కమలపత్రాక్షి  కైవల్యప్రాప్తిసాధనమ్    ॥ ౧౭॥
ఇయం వేదశిరో విద్యా గోపనీయా ప్రయత్నతః  ।
న చాశుశ్రుషవే  దేయా పుత్రాయాప్యవివేకినే  ॥ ౧౮॥
ముముక్షుగురుభక్తాయ సుశాన్తాయ వివేకినే ।
ఆహూయాపి చ దేయేయం విద్యా కల్యాణకారిణీ ॥ ౧౯॥
ఇతి శ్రీమదయ్యప్పగీతాయాం  భూమికాయోగో నామ షోడశోఽధ్యాయః ॥ ౧౬॥

అథ సప్తదశోఽధ్యాయః ।
శ్రీ అయ్యప్ప ఉవాచ -

సాధనాభ్యాసపాకేభ్యస్త్రిధా  స్యాచ్ఛరణాగతిః ।
తవైవాహం  మమైవాసౌ  స ఏవాహమితి స్థితా  ॥ ౧॥
స్వామిసేవకభావేన చాత్మభావనయా పునః ।
తవ దాసో మమ స్వామీ సోఽహమస్మి విచారతః ॥౨॥
నామగోత్రవినిర్ముక్తం  సత్యమద్వైతభాస్కరమ్  ।
సోఽహం సోఽహమితి స్వాన్తే భజ మాం చిన్మయం పరమ్ ॥ ౩॥
శుద్ధోఽస్మి  బుద్ధోఽస్మి  సనాతనోస్మి

సంసారమాయాపరివర్జితోఽస్మి  ।
బ్రహ్మస్వరూపోఽస్మి  నిరఞ్జనోఽస్మి

వేదాన్తతత్త్వార్థవికాసకోఽస్మి  ॥ ౪॥
సస్యానాం శరణం వృష్టిర్మత్స్యానాం  శరణం జలమ్ ।
దేవానాం శరణం యజ్ఞః  ఆర్తానాం శరణం త్వహమ్ ॥ ౫॥
సర్వోపనిషదాం సారో జ్ఞానవిజ్ఞానసంయుతః   ।
ఉపదిష్టో మయా దేవి త్వన్మోహో విగతో న వా ॥౬॥
శ్రీ శబరీ ఉవాచ -

తృప్తాఽస్మి పుణ్డరీకాక్ష  తవవాక్యామృతేన తు ।
కృతకృత్యా న సన్దేహో  దయాసిన్ధో సురేశ్వర ॥ ౭॥
దేహబుద్ధ్యా  తు దాసీ తే జీవబుద్ధ్యా  త్వదంశకః ।
బ్రహ్మబుద్ధ్యా   త్వమేవాహమితి మే నిశ్చితా మతిః ॥౮॥
శ్రీ అయ్యప్ప ఉవాచ -

వేదసారం పరిత్యజ్య చాన్యసారం వృణోతి యః ।
ముక్తాఫలం విహాయాసౌ లోష్టం  గృహ్ణాతి  దుర్మతిః ॥౯॥
శాన్తితుల్యం తపో నాస్తి లోభతుల్యో న దుర్గుణః  ।
కామతుల్యస్సతాం వైరీ  మాతృతుల్యా న దేవతా ॥ ౧౦॥
గురుశాస్త్రం  వినా జ్ఞానం  వ్యఞ్జనం  లవణం వినా ।
సుసన్తతిం వినా భార్యా భూషణం వసనం వినా ॥ ౧౧॥

ధర్మం వినా న పాణ్డిత్యం  వినా శీలం న యౌవనమ్ ।
న శోభతే విశాలాక్షి వృక్షస్తు చ్ఛదనం వినా ॥ ౧౨॥
స్వసంవేద్యం హి తద్బ్రహ్మా కుమారీ శ్రీముఖం  యథా ।
అయోగీ నైవ  జానాతి జాత్యన్ధో హి యథా ఘటమ్ ॥ ౧౩॥
న మోక్షో నభసః పృష్ఠే న పాతాలే న భూతలే ।
మోక్షో హి బిమలం చేతస్సమ్యగ్జ్ఞానవిబోధితమ్  ॥ ౧౪॥
భక్తిభాజనమాదాయ గత్వా గురునదీతటే ।
విజ్ఞానపయసో  దేవి చాత్మానమభిషేచయ ॥ ౧౫॥
ఆత్మానం చేద్విజానీయాదహమస్మీతి పూరుషః ।
కిమిచ్ఛన్కస్యకామాయ శరీరమనుసఞ్జ్వరేత్  ॥ ౧౬॥
సత్యం జ్ఞానమనన్తం  యద్బ్రహ్మలక్షణముచ్యతే ।
ఆత్మా తు సచ్చిదానన్ద ఏకత్వముభయోరపి ॥ ౧౭॥
తమేవ శరణం గచ్ఛ సర్వభావేన భామిని ।
తత్ప్రసాదత్పరాం శాన్తిమచిరేణాధిగచ్ఛసి ॥ ౧౮॥
ఇతి శ్రీమదయ్యప్పగీతాయాం  శరణాగతియోగో నామ సప్తదశోఽధ్యాయః ॥ ౧౭॥

అథాష్టాదశోఽధ్యాయః  ।
శ్రీ శబరీ ఉవాచ -

శ్రేణీ  తే ప్రథమా  తు సర్వజగతాం సన్ధారిణీ  మేదినీ
సోపానస్య తథాఽపరా సువిమలా తత్త్వం జలం శోభనమ్ ।

తేజస్తస్య తృతీయకా చ తమసో రాశేరలం భక్షకమ్ ।
భూయోవాయురలఙ్కరోతి భగవన్ వ్యోమస్థితా  పఞ్చమీ ॥ ౧॥

షష్ఠీ తస్య విరాజతే తు రుచిరా శ్రేణీ  తు వాణీ శుభా
భూయః పాణియుగఞ్చ మఙ్గలమయీ  సాస్యాదనఙ్గారిజ  ।

పాదౌ చాపి సుగణ్యతే సురగురో శ్రేణీపునశ్చాష్టమీ 
పాయుశ్చేన్ద్రియమస్య  సుష్ఠు నవమీ సఞ్జాయతే  శఙ్కరీ ॥౨॥

రమ్యం తే ఖలు తస్య దేవ దశమీ శ్రేణీ  చ శిశ్నేన్ద్రియం
శ్రోత్రం   చాత్ర ప్రచణ్డశాస్త్రకుశలఞ్చైకాదశీ     శ్రేణికా  ।

త్వగ్భూయోఽపి చ శోభనారసపతేస్తత్త్వం  పరం ద్వాదశీ
చక్షుశ్చాపి సురూపదర్శనకరం జేగీయతే శ్రేణికా  ॥ ౩॥

ఘ్రాణఞ్చైవ   చతుర్దశీ  పరతరం గన్ధోద్వహం  సా శుభా
స్వాద్వస్వాదువిచారణే చ రసనా జిహ్వాగ్రదేశస్థితా   ।

శ్రీణీ  పఞ్చదశీ మనోమననకృచ్ఛ్రేణీ వరా షోడశీ
బుద్ధిర్బోధకరీ  సదాశుభకరీ శ్రేణీ  మనోమోదినీ ॥ ౪॥

శ్రేణీ  తే పరిమార్జితా  సకలదా కామప్రవాహానలా
సోపానస్య విరాజతేఽతిజయినీ జీవాత్మతత్త్వేన యా ।

శ్రీశేశాత్మజనస్య  పన్తలపతేరీశస్య శాన్తిప్రదా
ఇత్యష్టాదశతత్త్వమచ్యుతపదస్థానం   హి వన్దే ముదా ॥ ౫॥

నీలాలఙ్కరణైస్సుశోభితతనుర్విద్యా  వినోదప్రియో
బ్రహ్మోద్యోతలసన్ముఖేన  తిమిరం దూరీకరోతి స్వయమ్ ।

హస్తాగ్రే కృతముద్రయా  నిజసుఖం సమ్బోధయన్ శాశ్వతం
అయ్యప్పో జయతి ప్రపఞ్చపతితాన్  సన్తారయన్ సన్తతమ్ ॥౬॥

శ్రీమాతా  పరమాత్మనో భగవతస్సమ్మోహినీ మోహినీ
కైలాసాద్రినికేతనోఽస్య   జనకశ్శ్రీవిశ్వనాథః ప్రభుః  ।

ఉత్తుఙ్గే శబరీగిరౌ పరిలసన్నీలామ్బరాడమ్బరః
అయ్యప్పశ్శరణాగతాన్నిజజనాన్ రక్షన్ముదా శోభతే ॥ ౭॥

ఆత్మజ్ఞానవిచారకార్యకుశలే  వేదార్థచిన్తామణౌ
ఆకారాదివివర్జితేఽపి  సగుణే భక్తప్రియార్థే  విభో ।

కాన్తారే మృగయార్థమత్ర  చరతః శాన్తస్య భక్తాత్మనః
ఆదౌ పన్తలభూపతేర్నిపతితం సచ్చిసుఖే దర్శనమ్ ॥౮॥

లీలాం తస్య నృపస్య వేశ్మని చిరం కృత్వా వనం సంశ్రితః
అత్ర త్వత్పదపఙ్కజే నిపతితుం చాయాన్త్యసఙ్ఖ్యా  జనాః ।

త్వత్పాదస్మరణం విధాయ విధివన్మత్తేభహింసాత్మనాం
శ్రుత్వా  శబ్దమనన్యభక్తివిషయా  భక్తాశ్శరణ్యే త్వయి ॥౯॥

పుత్రత్వం  గతవాన్ భవానఖిలవిద్భూపస్య భాగ్యేన వై
శౌర్యం త్వద్గుణశాన్తిదాన్తినికరం  సంవీక్ష్య రాజ్ఞీ భియా ।

అయ్యప్పో యది మద్గృహే  నిజసుతో నాప్నోతి రాజ్యాసనం

కాపవ్యం ఖలు నిర్మితం భగవతశ్శాస్తుస్తయా  నాశనే ॥ ౧౦॥
అయ్యప్పో జగతాం గురుస్సకలవిద్వేదాన్తవాగీశ్వరః

మాయానిర్మితరాజ్యభారవిషయే బైరాగ్యవానాత్మక్  ।
అద్వైతం  సకలం చరాచరమిదం విజ్ఞాయతే  విద్యయా ।
ఆత్మారామపదప్రబుద్ధమనసో   రాజ్యాదిలాభేన కిమ్ ॥ ౧౧॥

త్వల్లీలాస్థలికా   విభాతి పశుభిర్దైవైశ్వ   వృన్దావనం
భేదస్తత్ర తు భోగరీతిరహితా వాగీశ్వరీ రాధికా ।

గోభిర్నైవ  తు పుణ్డరీకనిచయైః   పమ్పా కలిన్దాత్మజా  ।
శ్రీకృష్ణస్తు   న చేశవిష్ణుతనయో  వంశీ న వేదధ్వనిః ॥ ౧౨॥

ఆశ్చర్యం తవ విశ్వనాథచరితం హత్వా సురద్రోహిణం
తుల్యం దేవమనుష్యభూతనికరం రామేణ విశ్వం పపౌ ।

ధర్మోపద్రవకారిదేహదహనే  ప్రత్యక్షదావానలః
త్వద్భక్తద్రుమకోటిరక్షణపటుః  కాదమ్బినీవాత్మవాన్ ॥ ౧౩॥

ఆనన్దామ్బుధివర్ధనం   శివగురోః పాపాగ్నినిర్వాపణం
ధ్యానం తస్య మహాత్మనో హృది సతాం కల్యాణకల్పద్రుమమ్  ।

త్వన్నామస్మరణం హి సర్వసుఖదం రూపం సదా మఙ్గలం
అయ్యప్పస్య సుధర్మగోప్తురమరైర్గీతస్య   విశ్వాత్మనః ॥ ౧౪॥

సత్యం శాశ్వతమప్రమేయమనఘం  నిర్వాణశాన్తిప్రదం
కామక్రోధమదప్రభఞ్జనకరం    దేదీప్యమానం సదా ।

చిన్ముద్రావలయేన  వేష్టితతనోరానన్దరాశేర్విభోః 
అయ్యప్పస్య పదారవిన్దయుగలం  వన్దే మునీన్ద్రైర్నుతమ్  ॥ ౧౫॥

విజ్ఞానాణవమౌక్తికోఽసి  భగవన్ జ్ఞానప్రవాలోఽథవా 
నీరక్షీరవివేకచారుకుశలో హంసోఽసి దుగ్ధార్ణవే   ।

త్వద్వక్త్రామలశీతలా  రసమయీ వాణీశరచ్చన్ద్రికా
శుద్ధబ్రహ్మపరాత్పరోఽసి   శబరీ ప్రాణప్రియో   రాజసే ॥ ౧౬॥

శ్రీ అయ్యప్ప ఉవాచ -

సుసంవాదాత్మకం శాస్త్రం  ప్రథతామావయోస్స్వయమ్  ।
కీర్తిస్త్వదీయాలోకషు   పర్వతాయిష్యతేఽమునా ॥ ౧౭॥
నమః శ్రీవిష్ణురూపాయ   శివరూపాయ తేజసే ।

అయ్యప్పాయ నమస్తుభ్యం నమః శ్రీబ్రహ్మచారిణే   ॥ ౧౮॥
॥ ఇతి శ్రీపూజ్యపాదస్వామీనారాయణగిరిశిష్య
అచ్యుతానన్దకృత  శ్రీమదయ్యప్పగీతాయాం  అయ్యప్పశబరీ-
సంవాదే అయ్యప్పదర్శనయోగో నామాష్టాదశోఽధ్యాయః  ॥ ౧౮॥
॥ శరణమయ్యప్పా ॥

